
Экалагічныя праблемы вырашыць … моладзь! 
 

3 18 па 22 мая бягучага года ў 
Стамбуле адбылася XVIII Міжнародная 
вучнёўская алімпіяда по экалогіі. У 
міжнародным конкурсе экалагічных праектаў 
прынялі ўдзел школьнікі ва ўзросце ад 13 да 
19 гадаў, пераможцы дзяржйўных алімпіяд з 
44 краін свету, якія прадставілі на разгляд 
журы 110 праектаў. Беларусь удзельнічае ў 
гэтых экалагічных спаборніцтвах ужо вельмі 
даўмо, і традыцыйна яе праекты высока 
ацэньваюцца членамі міжнароднага журы. 
Сёлето 13-гадовы Захар Якубоўскі з гімназіі 
№ 1 Жодзіна і 15-гадовая Станіслава Гліннік 
з Ліцэя БДУ, якія прадстаўлялі Беларусь, 
вярнуліся на Радзіму з медалямі — 
"золатам" і "срэбрам". Аб працы над 
экалагічнымі праектамі своіх вучняў, 
складанасцях падчас падрыхтоўкі 
навуковых работ, шляху да міжнароднай 
алімпіяды і тым, што неабходна ведаць 
кожнаму настаўніку, які рыхтуе ці збіраецца 
рыхтаваць свайго вучня да буйнога 
экалагічнага конкурсу, расказалі навуковыя 
кіраўнікі Захара і Станіславы — Ірына 
Мікалаеўна Пічугіна (настаўніца геаграфіі 
вышэйшай катэгорыі гімназіі № 1 Жодзіна) і 
Іван Анатольевіч Рускіх (кіраўнік гуртка 
генетыкі і селекцыі Рэспубліканскаго 
экалагічнага цэнтра дзяцей і юнацтва). 
Дарэчы, Іван Анатольевіч на працягу амаль 
пятнаццаці гадоў з'яўляецца членам 
міжнароднага журы алімпіяды ў Турцыі, 
таму яму, як нікому іншаму, вядомы не 
толькі вонкавы, але і закулісны бок гэтых 
спаборніцтваў.  

 
INEPO-2010 
І.А.Рускіх: Міжнародная алімпіяда 

экалагічных праектаў ІМЕРО-2010 
(адзначылася тым, што ў ёй прымалі ўдзел 
прадстаўнікі рэкорднай колькасці краін — 
44. За ўсю гісторыю выпрабаванняў гэта 
максімальны паказчык. Канкурэнцыя была 
каласальнай. Калі праходзілі першыя 
алімпіяды, у іх удзельнічала 7-8 краін. 3 
1999 года я з'яўляюся членам міжнароднага 
журы гэтай алімпіяды і магу сказаць, што ў 
тых умовах заваяваць медаль было 
дастаткова проста. Сёлета я быў не толькі 
членам міжнароднага журы, кіраўміком 

беларускай дэлегацыі, але і навуковым 
кіраўніком аднаго з беларускіх канкурсантаў 
— Станіславы Гліннік, якая займаецца ў 
Рэспубліканскім экалагічным цэнтры дзяцей 
і юнацтва ў гуртку генетыкі і селекцыі. 
Практычна кожны год нашы беларускія 
хлопчыкі і дзяўчынкі прывозяць адтуль 
медалі, як правіла, бронзавыя і сярэбрэныя 
А сёлета Захар Якубоўскі заваяваў яшчэ і 
золата. Хачу адзначыць, што гэты хлопчык 
скончыў усяго толькі восем класаў, і яго 
медаль, ва ўмовах той моцнай канкурэнцыі, 
што склалася сёлета на конкурсе, — 
"золата" самай высокай пробы. У апошні час 
выйграць гэтую алімпіяду стала вельмі 
складана, таму што экалагічныя праблемы з 
кожмым годам абвастраюцца, навука шукае 
розныя спосабы іх ліквідацыі, і прапанаваць 
нешта новае і арыгінальнае вельмі 
няпроста. Таму, канечне, мы вельмі 
задаволены, што беларускі праект сёлета 
быў адзначаны так высока.  

 
"Золата" пад нагамі 
І.М.Пічугіна: Разам з Захарам мы 

падрыхтавалі экалагічны праект на тэму 
"Апалае асенняе лісце як альтэрнатыўны 
від паліва". Кожную восень у Жодзіне з 
бюджэту выдзяляюцца грошы на тое, каб 
служба камунальшчыкаў збірала апалае 
лісце і вывозіла яго на звалку. Так 
адбываецца ў многіх гарадах і не толькі ў 
Беларусі. Мы з Захарам вырашылі 
разгледзець нікому не патрэбнае апалае 
лісце ў якасці паліва. Восенню мы 
нарыхтавалі дастаткова шмат лісця, каб 
потым праводзіць сваё даследаванне. 
Галоўнымі нашымі задачамі было атрымаць 
з сушанага лісця брыкет і вызначыць, якую 
колькасць энергіі ён вылучае. У любы 
момант магло высветліцца, што мы 
марнуем час, але ад сваёй ідэі мы не 
адступіліся, нават калі нашы родныя 
глядзелі на нас вельмі насцярожана, бо мы 
сушылі лісце для прыгатавання брыкетаў у 
мікрахвалевай печы. Атрымаць брыкет — 
атрымалі, але самым складаным было яго 
апрабаваць, вызначыць, якую колькасць 
энергіі ён вылучае. I тут мы зайшлі ў 
сапраўдны тупік. Мы не маглі знайсці 

абсталяванне, на якім гэта можна было б 
зрабіць. Я нават у БДУ тэлефанавала — 
там такога абсталявання таксама няма. 
Колькасць вылучаемай энергіі давялося 
вызначаць матэматычнымі спосабамі. 
Высветлілася, што колькасць вылучаемай 
энергіі ў лісця практычна такая ж, як і пры 
спальванні дроў. Хачу звярнуць увагу, што 
мы прапанавалі выкарыстоўваць наш 
брыкет на прадпрыемствах, дзе ёсць 
улоўнікі газападобных рэчываў, што 
ўтвараюцца пры спальванні. Мы падлічылі, 
што калі толькі ў нашым горадзе мы збяром 
усё апалае лісце, то атрымаем 50—60 тон 
паліва! На алімпіядзе мы прадставіл і 
таксама чарцёж і мадэль устаноўкі па 
вытворчасці брыкету, якую поўнасцю 
сканструявалі самі.  

 
Аазісы каменных джунгляў 
І.А.Рускіх: А.Станіслава атрымала 

сярэбраны медаль за праект, які называўся 
"Як гарадскім газонам устаяць ад уздзеяння 
шкодных соляў". Гэта праблема дастаткова 
актуальная для Мінска і ўсіх буйных гарадоў 
умеранай зоны, дзе ў якасці супрацьлёднага 
рэагента выкарыстоўваюць солі хларыдаў, у 
прыватнасці, тэхнічныя солі. Мы 
даследавалі гарадскія тэрыторыі і зрабілі 
выснову, што з году ў год газоны пакутуюць 
ад солевага пашкоджання і забруджвання. 
Задаліся мэтай знайсці спосаб, які 
дапаможа ім устаяць супраць гэтых 
засаленняў і ўвогуле знайсці такія травы. 
якія б былі ўстойлівымі да рэагентаў і якія 
можна было б выкарыстоўваць у зялёным 
убранстве горада. Было праведзена 
лабараторнае даследаванне, падчас якога 
мы рабілі аналіз чатырох відаў газонных 
траў, і высветлілася, што толькі адзін з іх — 
аўсяніцца з'яўляецца найбольш устойлівым 
да соляў і менавіта яго лепш за ўсё 
выкарыстоўваць пры стварэнні гарадскіх 
газонаў. Справа ў тым, што кожную вясну на 
аднаўленне газонаў траціцца вялікая 
колькасць бюджзтных сродкаў. Каб нейкім 
чынам мінімізаваць гэтыя затраты горада, 
намі і было праведзена такое 
даследаванне, вынікі якога можна 
выкарыстоўваць не толькі ў нашай краіне, 
але і ў Расіі, краінах Заходняй Еўропы — 
усюды, дзе выкарыстоўваюцца такія 
рэагенты. Акрамя таго, мы рэкамендавалі 
біялагічныя прэпараты для таго, каб уносіць 

іх у існуючыя газоны і такім чынам 
павышаць іх солеўстолівасць. 

Работа Станіславы была выканана на 
высокім  навуковым узроўні. Рыхтавалі мы 
яе два гады. Работа выконвалася на базе 
кафедры генетыкі біялагічнага факультэта 
Белдзяржуніверсітэта. Менавіта там была 
наша асноўная навуковая база. I, канечне, 
мы вельмі ўдзячны кіраўніцтву БДУ за 
прадастаўленую магчымасць выконваць 
гэтую работу на тэрыторыі ўніверсітэта. 
Даследаванне праводзілася не спецыяльна 
да конкурсу, а проста таму, што гэта вельмі 
цікавая тэма. Яна мае добры практычны 
выхад, сур'ёзны зачын для далейшага 
больш сур'ёзнага, глыбокага навуковага 
даследавання. Магчыма, Стася стане 
студэнткай біялагічнага факультэта БДУ і 
працягне працаваць над гэтай тэмай. 3 
гэтай работай можна смела выходзіць на 
"Зелянбуд", на гарадскія ўлады, пра-
паноўваць яе вынікі для ўкаранення ў 
вытворчасць. 

Хачу звярнуць увагу на тое, што 
праблема адсутнасці пэўмага абсталявання, 
яго недаступнасці Захарам і Ірынай 
Мікалаеўнай былі вырашаны з дапамогай 
матэматычных метадаў. У гэтым 
асаблівасць іх работы, і гэта яшчэ раз 
пацвярджае той факт, што няма нічога 
немагчымага. Калі няма доступу да 
прыбораў — ёсць матэматыка, формулы, 
заканамернасці, якія можна прымяняць у 
сваёй рабоце. Членаў журы вельмі ўразіў іх 
экалагічны праект, сама ідэя атрымліваць 
энергію з лісця. 

Усе экалагічныя праекты на алім-піядзе 
ацэньваліся па пяці крытэрыях, сярод якіх 
як здольнасці вучня прадсгавіць сваю 
работу, так і ўзровень навуковага выканання 
работы, актуальнасць і арыпнальнасць 
тэмы. Удзельнікі алімпіяды, акрамя 
прэзентацыі сваёй работы, прадстаўляюць 
таксама і сваю краіну: апранаюцца ў 
нацыянальныя касцюмы, стараюцца 
максімальна поўна прадставіць культурныя і 
этнічныя традыцыі. Сёлета беларускай 
дэлегацыяй гэта было зроблена на самым 
высокім узроўні. Работы нашых дзяцей 
атрымалі такую высокую ацэнку і таму, што 
на сёння самымі актуальнымі праблемамі 
з'яўляюцца энергазберажэнне 
рэсурсазберажэнне і эканомія фінансавых 
сродкаў ва ўмовах эканамічнага крызісу. 
Калі навука дапамагае вырашаць гэтыя 

задачы — гэта проста цудоўна, для таго яна 
і павінаа існаваць.  

 
Шлях да прызнання 
І.Д.Рускіх: Кожны год у лютым на базе 

Рэспубліканскага экалагічнага цэнтра 
дзяцей і юнацтва праходзіць рэспубліканскі 
конкурс навуковых біёлага-экалагічных 
работ навучэнцаў, які адначасова 
з'яўляецца і апошнім адборачным турам для 
ўдзелу ў міжнароднай алімпіядзе ў Турцыі. У 
розных секцыях, сфарміраваных па 
тэматыцы даследаванняў, навучэнцы 
дакладваюць вынікі сваіх праектаў. На 
рэспубліканскім конкурсе ацэньваецца не 
толькі навуковы змест работы, але і 
здольнасць вучня прадставіць свой праект 
на англійскай мове, паколькі алімпіяда ў 
Турцыі праходзіць выключна на ёй. 
Выбіраюцца два асноўныя і адзін запасны 
праекты, якія становяцца ўдзельнікамі 
алімпіяды. 

І.М.Пічугіна: Стася з'яўляецца 
навучэнкай экалагічнага цэнтра, таму яна 
праходзіла адбор для ўдзелу ў 
рэспубліканскім конкурсе толькі на ўзроўні 
цэнтра, без школьнага і раённага этапаў. У 
яе было толькі адно "сіта" — сам 
Рэспубліканскі экалагічны цэнтр дзяцей і 
юнацтва, пасля якога яна адразу трапіла на 
рэспубліканскі конкурс. Захар прайшоў 
больш доўгі шлях: спачатку гімназічную, 
потым гарадскую канферэнцыю, затым 
завочны і вочны туры абласной 
канферэнцыі, і толькі пасля трапіў на 
рэспубліканскі тур. 

І.А.Рускіх: Стася займаецца ў гуртку 
генетыкі і селекцыі цэнтра, які мае 30-
гадовую гісторыю, у якім сам займаўся, калі 
быў школьнікам. Мы спакойна можам 
звяртацца ў Акадэмію навук, наша база 
знаходзіцца на кафедры генетыкі 
біялагічнага факультэта БДУ, дзе вельмі 
шмат разнастайнага абсталявання, 
матэрыялаў і рэактываў. Утой жа час праект 
Захара зроблены абсалютна сваімі сіламі, у 
школьным кабінеце, ніякага сур'ёзнага 
абсталявання не прымянялася, аднак 
работа заняла такое высокае месца. Гэта 
гаворыць пра тое, што рэсурсы, якія 
выкарыстоўваюцца падчас выканання 
праекта, — гэта не самае галоўнае. Самае 
галоўнае — гэта ідэя і якасць выканання 
праекта. Падрабязны план, карэктная 
пастаноўка мэт, правільнае вызначэнне 

задач і г.д. Толькі тады праект будзе вельмі 
добрым. Я часта сустракаюся з настаўнікамі 
ўстаноў адукацыі рознага ўзроўню і часта 
чую нараканні на тое, што ў іх няма ніякага 
абсталявання, толькі сшыткі і ручкі. На што 
я заўсёды адказваю, што галоўнае, каб былі 
рукі, галава і ідэі. Гэта намнога больш 
цэніцца. Можна зрабіць выдатны праект, не 
маючы пры гэтым універсітэцкай 
лабараторыі. Канечне, галоўнае, каб уклад 
дзіцяці ў работу быў асноўным. Журы, як на 
рэслубліканскім конкурсе, так і на 
міжнароднай алімпіядзе, ацэньвае, ці сам 
вучань выконваў праект, задаюць 
дадатковыя пытанні з сумежных галін, 
правяраюць, як ён валодае матэрыялам. 

 
Ведай нашых! 
І.Д.Рускіх: Нашы дзеці былі на 

алімпіядзе ў цэнтры ўвагі. Іх фатаграфавалі 
мясцовыя газеты, менавіта нашых дзяцей 
здымала турэцкае тэлебачанне. Захар быў 
выбраны выносіць для ўручэння розныя 
ганаровыя граматы высокім турэцкім 
чыноўнікам, міністрам і іх намеснікам, якія 
ўнеслі вялікі ўклад у арганізацыю алімпіяды 
і дзейнасць па ахове прыроды не толькі ў 
Турцыі, але і ва ўсім свеце. Гэта 
надзвычайна ганаровая місія. 

На гэтай алімпіядзе беларускія 
школьнікі заўседы вельмі ярка заяўлялі пра 
сябе. У розныя гады мы адкрывалі 
алімпіяду, пераразалі чырвоную стужку, 
удзельнічалі ў ток-шоу на турэцкім 
тэлебачанні. Наша краіна на гэтай 
алімпіядзе мае вельмі вялікі аўтарытэт. 
Нарэшце гэты аўтарытэт пацвердзіўся 
медалём самай высокай вартасці. 
Атрыманыя медалі вельмі аб'ектыўныя, 
таму што абаранялі іх Захар і Стася пяць 
разоў перад 20 членамі журы. Кожны з іх 
ставіў адзнаку за праект, пасля чаго 
падлічвалася сума балаў і такім чынам 
вызначаўся пераможца. 

 
Сакрэт поспеху 
І.А.Рускіх: Сакрэт Поспеху беларускіх 

удзельнікаў, якія штогод вяртаюцца з гэтай 
алімпіяды з узнагародамі, — гэта іх 
настаўнікі, навуковыя кіраўнікі. Усе члены 
міжнароднага журы кажуць пра Адно і тое ж: 
"Вы, на шчасце, захавалі стары савецкі 
стыль выканання навуковых работ, калі ўсё 
да дробязей выверана, калі ўсё 
максімальна дакладна і выканана з вялікай 

колькасцю разлікаў". Нашы работы заўсёды 
вельмі структураваны, асобна прапісаны 
мэты, задачы, абазначаны матэрыялы і 
метады. Экалагічныя праекты, якія былі 
прадстаўлены на алімпіядзе ў Турцыі, — 
гэта моцныя дыпломныя работы 
ўніверсітэцкага ўзроўню. I калі такія работы 
выконваюцца дзецьмі школьнага ўзросту, — 
гэта, канечне, прыемна ўражвае. Акрамя 
таго, вялікае значэнне ў поспеху нашых 
беларускіх дзяцей мае іх харызма, 
энергетыка, калі відаць, што сваё 
даследаванне яны рабілі з душой і шчырай 
зацікаўленасцю ў выніках. Бачна, што пра 
сваю работу яны могуць расказваць не адну 
гадзіну. Калі іх энергія адчуваецца членамі 
журы, то гэта, канечне, адаб'ецца і на 
выніку. Сакрэт поспеху і ў граматным 
адборы ўдзельнікаў на міжнародную 
алімпіяду. Калі школьнікі вяртаюцца дамоў з 
медалямі — значыць, мы выбіраем 
сапраўды наймэцнейшых юных эколагаў 
краіны. Сакрэт нашага поспеху яшчэ і ў тым, 
што кожны год мы прадстаўляем на 
алімпіядзе даследаванні па самых розных 
тэмах. Мы не паўтараемся. Калі які-небудзь 
наш праект заваяваў сярэбраны медаль, то 
потым мы яго спецыяльна не кланіруем, не 
дапрацоўваем, каб на наступны год паехаць 
за "золатам". Мы імкнёмся 
прадэманстраваць, што ў нашай краіне 
вядзецца работа па вялікай колькасці 
кірункаў. А з гэтых кірункаў мы выбіраем 
самыя актуальныя, самыя лепшыя есць, 
зразумела, шмат лакальных праблем, і іх 
вырашэнне таксама важнае, але высокія 
міжнародныя адзнакі атрымліваюць тыя 
праекты, якія маюць глабальны характар і 
рэальнае прыкладное значэнне. 

Цуда-скрынкі 
І.А.Рускіх: Мне як члену журы заўсёды 

падабаюцца простыя работы. Работы, якія 
ўсім зразумелыя і ледзь не з заўтрашнягэ 
дня могуць быць ужыты на практыцы Вельмі 
цікавай і асабіста мне, і ўсім членам журы 
падалася работа двух хлопчыкаў з Ірака. 
Яны прыдумалі скрынкі з цікавым і ў том жа 
час вельмі простым механізмам, якія за тое, 
што ў іх паклалі смецце, выдаюць 
школьнікам жэтоны. За пэўную колькасць 
такіх жэтонаў школьнікі атрымліваюць ад 
навучальнай установы якія-небудзь 
прэферэнцыі. Справа ў тым, што ў Іраку 
вялікая праблема: дзеці не прывучаны 
кідаць смецце ў спецыяльныя кантэйнеры, 

таму і самі школы, і тэрыторыі вакол іх 
моцна забруджаны. I гэтыя хлопчыкі 
прыдумалі вельмі просты электрычны 
ланцужок, які можа зрабіць любы школьнік 
на ўроках фізікі. Мяркуецца, што праз нейкі 
час дзеці прывыкнуць кідаць смецце куды 
трэба, і ўжо па-за школай будуць рабіць гэта 
па звычцы. Работа вельмі простая, не 
патрабуе ніякіх матэрыяльных затрат, але 
ідэя геніяльная. Гэты праект таксама 
атрымаў залаты медаль на алімпіядзе, а 
ўдзельнікі ўсіх краін маглі атрымаць схему 
электрычнай сеткі для такіх цудаскрынак 
для смецця і прымяніць у сваіх школах, калі 
гэта неабходна. Прычым кожная школа 
можа ўдасканальваць дадзеную сістэму, 
наколькі хопіць фантазіі. 

 
Пра перамогу 
І.А.Рускіх: Мы да апошняга не ведалі, 

ці зоймем якое-небудзь месца, але шчыра ў 
гэта верылі. Інтрыга, хто стаў пераможцай, 
на гэтай алімпіядзе заўсёды захоўваецца да 
самага канца. Але я, як чалавек вопытны, 
ведаў маленькі сакрэт: калі дзяцей выбралі 
для работы на сцэне, для таго, каб выносіць 
медалі, паціскаць міністру руку, то яны 
дакладна занялі нейкія месцы. Але пра гэты 
сакрэт ні Станіславе, ні Захару я не сказаў. 
Захару было цяжэй за ўсіх: яго аб'явілі 
адным з апошніх. За сваёй залатой 
узнагародай ён падымаўся на сцэну ледзь 
не са слязамі на вачах. Стася радавалася 
за медаль Захара больш, чым за свой. А 
мяне перапаўняла пачуццё гордасці за сваю 
краіну, за наш экалагічны цэнтр, за 
беларускіх канкурсантаў і за сваю работу. 
Мы павезлі на алімпіяду два праекты, а 
дамоў прывезлі два медалі, ды яшчэ якіх! 
Гэта самы высокі вынік Беларусі за ўвесь 
час удзелу нашай краіны ў гэтым 
міжнародным спаборніцтве, але нам ёсць 
да чаго імкнуцца — можна ж яшчэ прывезці і 
два "золата"! 

 
I Будучым удзельнікам 

рэспубліканскага адбору 
І.А.Рускіх: Падрыхтаваць свайго вучня 

да алімпіяды такога ўзроўню за адзін 
навучальны год немагчыма. Мяркуйце самі: 
у верасні дзеці вяртаюцца з летніх канікул, а 
ўжо ў снежні пачынаюць праходзіць 
прамежкавыя адборы. Зрабіць 
фундаментальнае даследаванне за такі 
кароткі час проста немагчыма. Ды і не 

павінны рабіцца сур'ёзныя работы, якія 
прэтэндуюць на міжнароднае прызнанне, на 
скорую руку, за тры месяцы. Пры выбары 
тэмы для работы важна памятаць: усё 
геніяльнае простае і ляжыць на паверхні, 
яго трэба проста ўбачыць. Канечне, вельмі 
многае залежыць ад настаўнікаў, навуковых 
кіраўнікоў. Ад іх, асабліва калі яны з 
рэгіёнаў, я часта чую словы, што іх вучні не 
здолеюць, не "пацягнуць" падобныя 
даследаванні, бо ў іх няма ніякага 
абсталявання, што ў сталічных дзяцей 
нашмат болей шансаў трапіць на гэтую 
алімпіяду, чым у школьнікаў з іншых 
гарадоў. На што я заўсёды прыводжу факт, 
што сталічныя дзеці трапляюць на гэтую 
алімпіяду значна радзей за іншых. Да гэтага 
года школьнікаў са сталіцы было на 
алімпіядзе вельмі мала. Былі ўдзельнікі са 
Слуцка, Магілёва, Брэста, Салігорска, 
Віцебска і г.д. Падчас рэспубліканскага 
адбору ацэньваюцца ж праекты, а не 
гарады. А што датычыцца адсутнасці 
абсталявання, то яскравы прыклад Захара 
гаворыць сам за сябе. 

 
Марына ЛЫРКОВА. 

Источник: Настаўніцкая газета.-2010.-
12 чэрв.(№ 71).-С.6-7. 


